
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১১]
কুরু পাণ্ডব
২৩৯


ভীমসেনের স্মৃতিপথে উদিত হইল। বনবাস-ক্লেশ দ্রৌপদীর কেশাকর্ষণ, বস্ত্রহরণ এবং অন্যান্য বিবিধ প্রকার লাঞ্ছনাসকল স্মরণ করিতে করিতে অসহিষ্ণু বৃকোদর ক্রোধে প্রজ্বলিত হইয়া রথ হইতে লম্ফ প্রদান করিলেন এবং ক্ষণকাল সােৎসুক নয়নে দুঃশাসনকে নিরীক্ষণ করিয়া স্বীয় প্রতিজ্ঞা সফল করিবার নিমিত্ত তিনি শিতধার অসি সমুদ্যত করিয়া ভূতলশায়ী দুঃশাসনের উপর পদার্পণপূর্ব্বক তাঁহার বক্ষঃস্থল বিদ্ধ করলেন এবং উচ্ছ্বসিত রুধিরে অঞ্জলি পরিপূর্ণ করিয়া তিনি সমবেত স্তম্ভিত বীরগণকে কহিলেন—

 হে কৌরবগণ! আজ আমি পাপাত্মা দুঃশাসনকে যমালয়ে প্রেরণ ও তাহার রুধিরপানপূর্ব্বক প্রতিজ্ঞামুক্ত হইলাম। এক্ষণে দুর্য্যোধনরূপ দ্বিতীয় পশুকে নিহত করিলে এই মহাসংগ্রাম-যজ্ঞ সমাপ্ত হইবে।

 এই সময়ে সেই রক্তাক্ত-কলেবর লােহিতাক্ষ অচিন্ত্যকর্ম্মা ভীমসেনকে হৃষ্টচিত্তে বিচরণ করতে দেখিয়া যােধগণের মধ্যে কেহ অস্ফুট স্বরে চীৎকার করিল, কাহারও বা হস্ত হইতে অস্ত্র খসিয়া পড়িল, কেহ কেহ সঙ্কুচিতনেত্রে মুখ বিবর্ত্তন করিল, এবং সৈন্যগণ ভয়ে পলায়ন করিতে আরম্ভ করিল।

 ইত্যবসরে মহাবীর অর্জ্জুন যুধিষ্ঠিরের নিকট হইতে রণস্থলে আগমন করিলে একদিক্ হইতে তিনি এবং অপর দিক্ হইতে মহাবীর কর্ণ শত্রুগণকে বিদারণ করিতে করিতে পরম্পরাভিমুখে অগ্রসর হইতে লাগিলেন। উভয়পক্ষীয়

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ১৭:২২টার সময়, ২০ মে ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

